Зауре Картова, М.Қозыбаев атындағы Солтүстік Қазақстан мемлекеттік университетінің доценті, тарих ғылымдарының кандидаты
«Қазақ» пен «мұсылман» - егіз ұғым

Әр ұлтқа төрт нәрсе керек. Олар: тіл, діл, дін және жазу. Осылары болса ғана әр халық өзінше халық. Егер бұлардан айырылса, ол ел халық болудан қалады.   А. Байтұрсынов 

Қазақстан Тәуелсіздік алған жылы өзін зайырлы мемлекет деп жариялады. Мұның өте дұрыс шешім болғанын уақыт​тың өзі дәлелдеп келеді. Десе де демокра​тиялық, зайырлы қоғам құру арқылы дамып отырған Еуропаның көптеген мемле​кеттерінде өздері дәстүрлі дініміз деп таныған діндерге басымдық беру үрдісі байқалады. Себебі мемлекеттік институттар діннен ажыратылғанымен, тұтас қоғамды діннен ажырату мүмкін емес. Сондықтан біздің елде зайырлылықты сақтай отырып, қазақтардың ата діні – исламды дамытуға жағдай жасалуы керек.  

Ислам дінінің әлемдік қарым-қатынаста, өрлеп-өркендеуде алар орны ерекше. Сондықтан бүгінгі күннің талабы -  көнеден келе жатқан Исламның қағидаларын ой жиегінен өткізе отырып, жаңа қырларын ашу.        

Қоғамдағы дінге деген сұранысты қанағаттандыру үшін, өткір сауалдарға жауапты өзіміздің төл тарихымыз бен төл мәдениетімізде іздестірген жөн.  Ислам діні әр халықтың ұлттық ерекшеліктерін ескеріп, дәстүрінің озығын қолдайтынын негіздей отырып қоғамға дұрыс көзқарасты ұсыну білімді азаматтардың борышы деп айта аламыз. Осы тұрғыда Ержан қажы  Малғажыұлының  бастамасымен дайындалған «Дін мен дәстүр» атты еңбегі   адал жолдағы алғашқы қадамдардың бірі. Автордың өзінің ойынша ғылыми зерттеу «үзілгенімізді жалғап, жоғалтқанымызды  түгендеу» мақсатымен жазылған. Қазақ халқының дәстүрлі дүниетанымы мұсылманшылдықпен сабақтастықта  жүйеленіп  қарастырылған.

Көптеген ғасырлардың арасында қазақтардың өзіндік бірегей әдет-ғұрпы мен салт-дәстүрі қалыптасты. Олардың мән-мағынасын мұсылман дінімен бір тұтастықта қарастырып қана түсіну мүмкін. Қазіргі қазақ ұлттық менталитеті бойынша қазақтардың басым көпшілігі «қазақ» деген ұғымды «мұсылман» деген ұғыммен бірдей қабылдайды. Жалпы алғанда қазақ халқы өздерін ислам дінінен ажыратпайды. Осы тұрғыда шариғатта  сақталған  имани  дәстүрлер  қоғамның  және тұлғаның рухани болмысын байыту мақсатымен кең насихатталғаны дұрыс.      

Ержан қажы  Малғажыұлының  «Дін мен дәстүр» атты еңбегі өзіміздің төл тарихымыз бен мәдениетімізді түсіну және насихаттау үшін болмысы анық.  Әдет-ғұрыпты жаңғырту қажеттілігі  бар екендігін  мойындай  отырып біз оны имани, зайырлы, психологиялық тұрғыдан  талдаумыз керек. «Дін және дәстүр» атты кітаптың басты идеясы - салт-дәстүріміздің мұсылмандықпен сабақтастығын нақтылау. Әсіресе бейнеленген материалды қызығып оқу үшін  әр айтылған ойды ақын-жыраулардың, ойшыл-даналардың, би-батырлардың  сөздерімен дәлелдегені өте маңызды.  Адамзатқа тән қарапайымдылық, әдептілік, сыпайылық, еңбекқорлық, жақсылыққа ұмтылу т.б. қасиеттердің маңыздылығы өте орынды көрсетілген. Сонымен қатар кітапқа дін саласында соңғы жылдары басылған ғылыми еңбектер, сараптама деректері, мақалалар арқау етіп алынды.  
«Діни сенімге дәлел сөздер» деген бөлімінде ел ауызында жүрген сөз оралымдары имани ұғымдармен ұштасқанының дәлелдерін табамыз. Қазақ халқының имани дәстүрлері деп ұлттық сана, тағдырға сенім, отанға шынайы сезім, ар-ұят аталады. Халықтың ынтымақ-бірлігі ең қымбат құндылық екендігі туралы Хадистерде жазылған. Ислам ізгіліктігі осы идеяға негізделеді: «...білім алуға ұмтылыңдар», «Бір сағат ілім үйрену бір кеш бойы құлшылық етуден жақсы, бір күн бойы дәріс алу – үш ай непіл ораза тұтқаннан жақсы», «Алладан қорқыңдар, жақсы мен қайырлы істердің кішісі болыңдар» делінген пайғамбар хадистерінде. Ең бастысы – қасиетті Хадистердің жүздеген жылдар бойы ескірмей, маңызын кемітпей, қайтадан жаңара беретін өміршеңдігі. Ендеше ислам діні де оның негізгі қағидаларын насихаттайтын Хадистер әрбір адал ниетті адам басшылыққа алып отыратын асыл мұраттардың қайнар көзі екені хақ.  

Исламның діни кұндылықтарының ішіндегі ең басты мәселесі "Иман" (сенім) болып табылады. «Дін мен дәстүр» атты шығармада иман мәселесіне көп тәрбиелік мән берілген. «Имани қарым-қатынас» деген бөлімінде ата-ананы құрметтеу, алғыс айту, туыстық байланыс, сыйластық сияқты қасиеттерге жақсы түсініктеме берілген, олар ислам философиясының әсерімен жазылған.

Соңғы жылдардағы дін саласында болып жатқан  түбегейлі өзгерістер  ең басты мәселені айқындап берді - ислам діні біздің тарихи болмыстығымыз. Ұлттың дамуымен бірге пайда болып, дін біздің ата-бабаларымыздың таңдауы, халқымыздың сан-қилы ғасырлар бойы жинақтаған мұрасы. Сондықтан оны құнды қазына екендігін есте сақтау қажет. Діндегі ұлт табиғатымызға, болмысымызға, дүниетанымымызға жақын нәрселерді түсініп жастардың бойында қалыптастыру қажет. Бұл ата-бабаларымыздың  жолын ұмыту қауіптің қарсы  жасалынған амалдардың бірі.

Оны тарих дәлелдеп отыр. Тек нақтылы тарихи кезеңдерде, ұлттық саяси-идеологияның қалыптасу кезінде, қазақ дәстүрлі мәдениетінің қалыптасуында Ислам діні басым болды да, ол «ұлттық» дінге айналды. Себебі ислам діні қазақ елінің көшпелі жеріне, әдет-ғұрыптарына басқа діндерге қарағанда икемді де, тәжірибелі де болды.

Кеңес дәуірінде қазақ тарихы мен рухани  мәдениетіне материалистік тұрғыдан жасалған талдау  қазақ халқының дәстүрлі тарихы мен мәдениетіне толық баға бере алған емес. Сондықтан,  тарихымызды зерттеуде тарихи үдерістер қазақ халқының рухани мәдениетімен, діни мұрасымен бірлікте қарастыру қажет. Онсыз қазақ халқының шынайы тарихын білу мүмкін емес.     

Исламда жинақталған салт-дәстүр игіліктері мен өнегелі қасиеттерін қадірлеп-қастерлеу, қалпына келтіру, мұраларымызды жандандыру, оларды әлемдік, шекарасы жоқ құндылықтармен байланыстыра бағалау, сөйтіп осының барлығын саралау эстетикалық мақсат-мұрат болып табылады. Өйткені адамдардың бірін-бірі сыйлауға, қайырымды болуға, мейірім нұрын шаша жүруге, әділдік шартын берік ұстауға шақыратын, аумақты да биік рухани шарттар негізін құраған ислам заңдылықтары философиялық ірі категориялардың шешімін тауып, қолданысқа түсуіне жол ашады.

Қазақтардың ислам дініне дейінгі  дәстүрлері мен ислам діні араласып, өзара әсер етіп ол қазақ қоғамының нақты өміріндегі ғасырлар бойы синкретикалық дінге айналды.  Осындай ойдың желісін аталған еңбекте де  табуға болады. Адамгершіліктің биік қасиеттерін, рухани бастаудың кайнар көздерін аңғару - рухани тәуелсіздіктің арқасында жүзеге  асатын үдеріс.   Өмір  сүріп  отырған  қоғамға, жеке тұлғаға қатысты, моральдіқ асқақ қағидаларға үндеген, ақылға қонымды, көңілге сыятын аят-хадистерді оқи отырып, рухани тазалықты сезінесің. "Құран" парағы аударылып, сүрелерден сүрелерге аттап, аяттарға ауысқан сайын, ислам дінінің эстетикалық кұңдылықтарына және де ол кұндылықтардың терең тәрбиелік, эстетикалық сипатқа ие екендігіне көзің жетеді.

Сонымен ойымызды тұжырымдай келе мынаны айтуға болады.   Ғасырлардан жалғасып келе жатқан осы игі дәстүрлердің негізі Ислам дінінде жатқандығын мойындау немесе жаңа рухани құндылықтарды қалыптастыру кезеңінің алдында тұрмыз. Ол мәселеге дұрыс шешім табу үшін бірнеше мәселеге назар аударған жөн:

1. Жалпы Ислам дінінің қазақ мәдениетінің даму үрдісіндегі маңызы әлі де жете зерттеліп біткен жоқ.
2.Тарихымыздағы кемшіліктердің бірі -  төл тарихымызда  діндарлардың, діни қайраткерлердің  бейнелері аз зерттелінгені.  Қорқыт ата, Домалақ ана, Ахмет Яссауи, Марал Ишан, Науан Хазрет, Шәкәрім Құдайбердиев тағы басқалардың қызметтері, ой-толғаулары, діни қөзқарастары қазіргі  уақытта Ислам құндылықтарын нәсихаттау үшін үлкен мұра. 
3. Үшінші әрі ең маңыз​дысы – ұлттың мәдениетіне берік болып, дәстүр құндылықтарын сақтай білу. 

Ислам дінінің  рухани құндылықтарын өз тарихымызбен, мәдениетімізбен байланыста қарастыру керек. Егер осы үшеуі ұштасып жататын болса, кез кел​ген қауіптің бетін қайтаруға болады. Ұлттың рухани құндылығының жойылып кетпеуіне кепіл. Қыруар істер әрі алда, оларды  іске асыру қажет. Ержан қажы  Малғажыұлының  «Дін мен дәстүр» деген екінші кітабын асыға күтеміз.

